
TIJORAT BANKLARIDAN 
OLINGAN KREDITNI 
QAYTARISHDA FOIZ 
STAVKALARI TAʻSIRINING 
TAHLILI

Xanmuratov Roushenbek Xalmuxammetovich

Matematik iqtisodiyot mutaxassisligi magistranti 

Ilmiy rahbar: 
Vaxabov.A.V
i.f.d. ,prof.  

Annotatsiya: Mazkur maqolada tijorat banklaridan olingan kreditlarni qaytarishda foiz stavkalarining iqtisodiy ta'siri chuqur 
tahlil qilinadi. Oʻzbekiston Markaziy Bankning yillik hisobotlari asosida amalga oshirilgan tahlillar koʻrsatilgan. Hisobotda 
tijorat banklarining foiz siyosati, inflyatsiya darajasi va bozor talabiga bog'liq omillar tahlil qilinib, samaradorlikni oshirishga 
qaratilgan takliflar ishlab chiqilgan.  

Mazkur ish foiz stavkalari va kredit qaytarilishi o'rtasidagi oʻzaro bogʻliqlikni oʻrganish orqali iqtisodiy barqarorlikni 
ta’minlashga hissa qoʻshishni maqsad qiladi.

Kalit soʻzlar: Tijorat banklari, foiz stavkalari, kredit qaytarilishi, inflyatsiya, pul-kredit siyosati, makroiqtisodiyot, iqtisodiy 
rivojlanish, kreditlash bozorining rivoji.

Abstract: This article provides an in-depth analysis of the economic impact of interest rates on the repayment of loans 
from commercial banks. The analysis is based on the annual reports of the Central Bank of Uzbekistan. The report 
analyzes the factors related to the interest rate policy of commercial banks, the inflation rate and market demand, and 
develops proposals aimed at increasing efficiency.

This work aims to contribute to ensuring economic stability by studying the relationship between interest rates and loan 
repayment.

Key words: Commercial banks, interest rates, loan repayment, inflation, monetary policy, macroeconomics, economic 
development, credit market development.

Аннотация: В данной статье подробно анализируется экономическое влияние процентных ставок на погашение 
кредитов коммерческих банков. Показан анализ на основе годовых отчетов Центрального банка Узбекистана. В 
докладе анализируются факторы, связанные с процентной политикой коммерческих банков, уровнем инфляции и 
рыночным спросом, а также выдвигаются предложения, направленные на повышение эффективности.

Целью данной статьи является содействие экономической стабильности путем изучения взаимосвязи между 
процентными ставками и погашением кредита.

Ключевые слова: Коммерческие банки, процентные ставки, погашение кредитов, инфляция, денежно-кредитная 
политика, макроэкономика, экономическое развитие, развитие кредитного рынка.

K I R I S H 
Bugungi global iqtisodiy muhitda davlatlar barqaror va izchil iqtisodiy o‘sishga erishish uchun samarali va 

barqaror moliyaviy tizimga tayanmoqda. O‘zbekiston ham bu borada izchil islohotlar olib bormoqda. Ayniqsa, 
so‘nggi yillarda mamlakatimizda bank-moliya tizimini isloh qilish, moliyaviy xizmatlar qamrovini kengaytirish 
hamda kreditlash mexanizmlarini bozor tamoyillari asosida takomillashtirish bo‘yicha muhim chora-tadbirlar 
amalga oshirilmoqda. Ushbu jarayonda tijorat banklarining tutgan o‘rni alohida ahamiyat kasb etadi.

Tijorat banklari pul-kredit munosabatlarini tartibga solish, investitsion faoliyatni moliyalashtirish, kichik va 
o‘rta biznes subyektlarini qo‘llab-quvvatlash, shuningdek, aholining uy-joy, ta’lim va sog‘liqni saqlash sohalarida 
moliyaviy ehtiyojlarini qondirish orqali makroiqtisodiy barqarorlikni ta’minlashda muhim rol o‘ynamoqda. 
Kreditlash tizimining markaziy elementi sifatida foiz stavkalari kredit resurslarining narxini belgilaydi va bu 
ko‘rsatkich kredit oluvchilarning moliyaviy intizomi, to‘lov qobiliyati hamda iqtisodiy qarorlariga bevosita ta’sir 
ko‘rsatadi.

O‘zbekiston Respublikasi Prezidenti Shavkat Mirziyoyev tomonidan 2023-yilda e’lon qilingan “O‘zbekiston 
– 2030” strategiyasi mamlakat taraqqiyotining yangi bosqichini boshlab berdi. Mazkur strategiyada iqtisodiy 
islohotlarning ustuvor yo‘nalishlaridan biri sifatida moliyaviy sektorning raqobatbardoshligini oshirish, bank 
tizimini raqamlashtirish, kredit olish shartlarini soddalashtirish va aholining moliyaviy xizmatlardan foydalanish 
darajasini oshirish belgilab berilgan. Jumladan, 2030-yilgacha aholining va tadbirkorlik subyektlarining 100 
foizini bank xizmatlari bilan to‘liq qamrab olish rejalashtirilgan.

Shuningdek, strategiyada bank sektorini liberallashtirish orqali kredit mahsulotlari sonini ko‘paytirish, foiz 
stavkalarining shakllanishida bozor mexanizmlarini kuchaytirish, xorijiy investitsiyalar ishtirokini kengaytirish 
kabi maqsadlar ilgari surilgan. Jumladan:

- 2030-yilga qadar banklarning umumiy kredit portfeli hajmini 1000 trillion so‘mdan oshirish;
- bank xizmatlari darajasini 2022-yilga nisbatan ikki baravarga kengaytirish;
- tijorat banklarining xususiy sektor bilan ishlashdagi ulushini 85 foizga yetkazish;
- xorijiy moliya institutlari orqali jalb qilinadigan resurslar hajmini 2–3 baravarga oshirish nazarda tutilgan.
Strategiyada foiz stavkalari kredit bozori muvozanatini ta’minlovchi asosiy vosita sifatida qayd etilib, ularni 

belgilashda inflyatsiya darajasi, Markaziy bankning pul-kredit siyosati, xalqaro amaliyot va banklarning kredit 
xavfini baholash tizimi inobatga olinishi lozimligi ta’kidlangan. Bu esa tijorat banklari faoliyatida foiz siyosatining 
strategik darajadagi ahamiyatini namoyon etadi.

Mazkur hujjatda 2023-yilda yillik o‘rtacha 22–23 foiz atrofida shakllanayotgan kredit stavkalarini 2030-yilgacha 
10–12 foizgacha tushirish belgilab qo‘yilgan. Shuningdek, umumiy hisobda iqtisodiyot tarmoqlariga 275 trillion 
so‘m kredit resurslarini, jumladan, 41 trillion so‘mlik mikromoliya xizmatlarini yo‘naltirish ham rejalashtirilgan. 
Kredit stavkalarini bozor mexanizmlari asosida 2–3 foiz bandga pasaytirish esa moliyaviy yukni kamaytirish va 
aholining kredit imkoniyatlarini kengaytirishga qaratilgan chora-tadbirlar sirasiga kiradi [1].

M A V Z U G A  O I D  A D A B I Y O T L A R  S H A R H I
Tijorat banklaridan olingan kreditlarning qaytarilishiga foiz stavkalarining ta’sirini o‘rganishga bag‘ishlangan 

bir qator ilmiy va amaliy tadqiqotlar mavjud. Ushbu adabiyotlar kredit siyosatining samaradorligi, foiz 
stavkalarining iqtisodiy faoliyatga ta’siri hamda banklarning kreditlash yondashuvlariga oid turli nazariy va 
amaliy qarashlarni yoritadi.

Gabbard C. va Knight M. tomonidan 2010-yilda chop etilgan “Bank Credit and Interest Rates” asarida foiz 
stavkalarining banklar va mijozlar o‘rtasidagi munosabatlarga qanday ta’sir ko‘rsatishi tahlil qilinadi. Mualliflar 
kredit foiz stavkalarining yuqoriligi kreditlarning qaytarilishiga salbiy ta’sir etishini, ushbu holatni yumshatishda 
banklar uchun samarali boshqaruv mexanizmlari zarurligini asoslab berishadi [2].

Tirole J. (2006-yil) “The Theory of Corporate Finance” nomli fundamental tadqiqotida banklarning qarz 
berish siyosati va foiz stavkalarining kompaniyalar va boshqa qarz oluvchilar uchun keltiradigan iqtisodiy 
oqibatlarini tahlil qiladi. U foiz stavkalarining kreditlar qaytarilishiga ta’sirini, shuningdek, banklarning stavkalarni 
o‘zgartirishdagi siyosiy yondashuvlarini chuqur tahlil qiladi [3].

Kiyotaki N. va Moore J. (1997-yil) tomonidan yozilgan “Credit Cycles” asarida iqtisodiy sikllar va kredit 
tizimi o‘rtasidagi o‘zaro bog‘liqlik o‘rganiladi. Mualliflar foiz stavkalarining o‘zgarishi natijasida kredit bozorlarida 
yuzaga keladigan beqarorlik va uning kreditlarning qaytarilishiga ta’sirini ko‘rsatib o‘tadilar [4].

O‘zbekiston Respublikasi Markaziy Banki (2020-yil) tomonidan tayyorlangan “O‘zbekistonda kredit 
bozorining rivojlanishi” nomli tahliliy hisobotda mamlakatimizdagi bank tizimi rivojlanishining hozirgi holati 
yoritilib, foiz stavkalarining kreditlar qaytarilishiga bevosita va bilvosita ta’siri, ularning inflyatsiya va boshqa 
makroiqtisodiy ko‘rsatkichlarga bog‘liqligi chuqur o‘rganilgan [5].

Zinovyeva A. (2018-yil) “Banking Policy and Interest Rates in Transition Economies” nomli tadqiqotida o‘tish 
davri iqtisodiyotiga ega mamlakatlarda banklarning foiz siyosati va uning iqtisodiy faoliyatga ta’siri tahlil qilinadi. 
Muallif foiz stavkalarining kreditlar qaytarilishiga bo‘lgan ta’sirini baholash uchun zamonaviy metodologiyalar va 
amaliy tavsiyalarni ilgari surgan [6].

T A D Q I Q O T  M E T O D O L O G I YA S I
Ushbu tadqiqotda statistik tahlil metodidan foydalaniladi. Ushbu metod yordamida tijorat banklaridan 

olingan kreditlarning qaytarilish darajasi hamda foiz stavkalaridagi o‘zgarishlar o‘rtasidagi bog‘liqlik o‘rganiladi. 
Tahlil jarayonida mavjud statistik ma’lumotlarga asoslanib, foiz stavkalarining o‘zgarishi kreditlar qaytarilishiga 
qanday ta’sir ko‘rsatishi aniqlanadi hamda ular o‘rtasidagi dinamik o‘zgarishlar va tendensiyalar tahlil qilinadi.

Ushbu yondashuv, tijorat banklarining kredit siyosatining samaradorligini aniqlash, shuningdek, foiz 
stavkalarining qaytarilish jarayoniga bo‘lgan ta’sirini chuqur anglash imkonini beradi. Tadqiqotda statistik 
usulning qo‘llanilishi natijasida aniqlangan tendensiyalar banklar uchun strategik qarorlar qabul qilishda muhim 
asos bo‘lib xizmat qiladi.

T A H L I L  V A  N A T I J A L A R 
Ushbu tadqiqotda asosan so‘nggi yillardagi o‘rtacha foiz stavkalari dinamikasi tahlil qilindi. Tahlil jarayonida 

oxirgi 3 yil davomida tijorat banklarining kredit portfeli holati kuzatildi va bu ko‘rsatkichlarning yildan-yilga ortib 
borayotgani aniqlandi.

Ushbu tendensiya foiz stavkalari bilan bog‘liq bo‘lgan omillarning kreditlar hajmiga qanday ta’sir 
ko‘rsatayotganini baholashga imkon beradi. Ma’lumotlar tahlili shuni ko‘rsatadiki, kredit portfelining o‘sishi bilan 
birga foiz stavkalari darajasidagi o‘zgarishlar ham bevosita bog‘liq bo‘lgan(1-rasm).

1-rasm. O‘zbekiston tijorat banklarining kredit portfeli(2023-2025).

Yuqoridagi diagrammada O‘zbekiston tijorat banklarining so‘nggi yillardagi kredit portfeli hajmi 2023, 2024 
va 2025-yil 1-yanvar holatiga ko‘ra tasvirlangan.

Tahlil natijalaridan ko‘rinib turibdiki:
1. Kredit portfeli hajmi:
- 2023-yil 1-yanvar holatiga ko‘ra – 390,05 trillion so‘m
- 2024-yil 1-yanvar holatiga ko‘ra – 471,41 trillion so‘m
- 2025-yil 1-yanvar holatiga ko‘ra – 533,12 trillion so‘m

2. O‘sish sur’atlari hisob-kitobi quyidagicha:
- 2023 → 2024:
- O‘sish miqdori: 81,36 trillion so‘m
- O‘sish foizi: +20,86 %
2024 → 2025:
- O‘sish miqdori: 61,71 trillion so‘m
- O‘sish foizi: +13,09 %
3. Tahliliy xulosa:
- 2023–2024-yillar oralig‘ida kredit portfeli hajmining 20,86 % ga oshgani bank sektoridagi yuqori faollik va 

iqtisodiyotning kengayib borayotganini anglatadi.
- 2024–2025-yillar davomida esa o‘sish sur’ati nisbatan sekinlashib, 13,09 % ni tashkil etdi. Bu holat 

monetar siyosatdagi ehtiyotkorlik, kreditlash siyosatining qayta ko‘rib chiqilishi yoki moliya bozorlaridagi 
to‘yinish belgilari bilan izohlanishi mumkin.

- Shunga qaramay, umumiy ko‘rsatkichlar ijobiy bo‘lib, tijorat banklarining kreditlash faoliyati izchil davom 
etayotganini ko‘rsatadi.

Bundan tashqari, quyidagi jadvalda 2023–2024-yillarda milliy valyutadagi bank kreditlari bo‘yicha o‘rtacha 
foiz stavkalarning dinamikasini ko‘rishimiz mumkin (1.2-jadval) [7].

1-jadval.

Jismoniy shaxslarga 
ajratilgan kreditlar 23,0 22,8 22,6 22,9 23,1 23,4 23,3 24,0 24,2 24,4 25,1 25,2 

Yuridik shaxslarga 
ajratilgan kreditlar 21,5 21,9 22,6 22,8 22,3 21,7 22,5 21,3 21,6 21,1 22,5 23,1 

2-jadval.

Ko’rsatkichlar

Jismoniy shaxslarga 
ajratilgan kreditlar 25,1 24,4 24,7 24,6 24,5 24,6 24,2 24,5 23,8 23,9 24,3 24,9

Yuridik shaxslarga 
ajratilgan kreditlar 22,9 22,9 22,7 22,5 22,4 22,7 22,9 22,7 22,7 22,7 22,7 22,5

Bu jadvallardagi ma’lumotlarni bitta diagramma shaklida tasvirlash orqali oylar kesimida o‘rtacha kredit foiz 
stavkasining o‘sib borayotganini kuzatish mumkin (2-rasm).



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz1062

2-rasm.  2023-2024 yillar uchun milliy valyutadagi bank kreditlari bo’yicha foiz stavkalarning dinamikasi. (o’rtacha 
tortilgan foiz stavkalar, yillik hisobda).

2-rasmda ko‘rsatilgan diagrammadan ko‘rinib turibdiki, 2023-yil davomida jismoniy shaxslarga ajratilgan 
kreditlar miqdori yanvar oyida 23,0 % bo‘lgan bo‘lsa, yil oxiriga kelib bu ko‘rsatkich 25,2 % ga yetgan.

2024-yilda esa ushbu ko‘rsatkich yanvar oyida 25,1 % ni tashkil qilgan. Garchi boshlang‘ich qiymat yuqori 
bo‘lgan bo‘lsa-da, yil davomida pasayish tendensiyasi kuzatilgan. Jumladan, sentyabr oyida eng past daraja – 
23,8 % ni tashkil qilgan. Shundan so‘ng, foiz stavkasi yana o‘sib, dekabr oyida 24,9 % ga yetgan.

Mazkur tahlildan kelib chiqadiki, 2024-yilda kredit stavkalari bo‘yicha o‘sish va pasayishlar navbatma-
navbat yuz bergan. Bu holat kredit siyosatidagi o‘zgarishlar, iqtisodiy muhitdagi noaniqliklar yoki boshqa 
makroiqtisodiy omillar bilan bog‘liq bo‘lishi mumkin. Garchi yillik ko‘rsatkichlar nisbatan yuqori bo‘lsa-da, yil 
o‘rtasida pasayish dinamikasi kuzatilgan.

2023-yilda yuridik shaxslarga ajratilgan kreditlar bo‘yicha o‘rtacha foiz stavkalari 21,5 % dan 23,1 % gacha 
o‘zgarib turgan. Ushbu davrda yuqori darajadagi foiz stavkalari saqlanib qolgan bo‘lib, dekabr oyida eng yuqori 
daraja – 23,1 % ni tashkil qilgan.

2024-yilda esa ushbu ko‘rsatkich yanvar oyida 22,9 % ni tashkil qilgan bo‘lsa, yil davomida biroz pasayish 
kuzatilgan va dekabr oyida 22,5 % ga tushgan.

Xulosa qilib aytganda, 2024-yil davomida yuridik shaxslarga ajratilgan kreditlar bo‘yicha o‘rtacha foiz 
stavkalari deyarli barqaror saqlanib, yillik o‘zgarishlar minimal darajada bo‘lgan. Bu esa yuridik shaxslar uchun 
kredit siyosati barqarorligini ko‘rsatadi.

Jismoniy va yuridik shaxslarga ajratilgan kreditlar taqqoslanganda, 2023-yil davomida jismoniy shaxslar 
uchun kreditlar barqaror o‘sgan bo‘lsa, 2024-yilda ularning o‘sish sur’atlari pasayib, o‘zgaruvchan tendensiya 
shakllangan. Yuridik shaxslar uchun esa 2023-yilda yuqori foizlar kuzatilgan bo‘lib, 2024-yilda bu ko‘rsatkichlar 
barqaror holatga kelgan.

Bu esa shuni anglatadiki, jismoniy shaxslarga ajratilgan kreditlarning stavkasi 2023-yilda izchil o‘sib 
borgan bo‘lsa-da, 2024-yilda o‘zgaruvchan xususiyat kasb etgan. Yuridik shaxslar uchun esa stavkalar deyarli 
o‘zgarmagan va bu kredit siyosatining ularning segmentiga nisbatan barqaror yuritilganligini ko‘rsatadi.

Keling, kredit turlari doirasida ipoteka kreditlarining holatini ko‘rib chiqamiz. Chunki ipoteka krediti, 
ayniqsa, uy-joy xarid qilishni istagan jismoniy shaxslar uchun muhim moliyaviy vosita hisoblanadi. O‘zbekiston 
Respublikasida ipoteka kreditlari aholi uchun uy-joy sharoitlarini yaxshilashda, shuningdek, davlat tomonidan 
moliyaviy yordam ko‘rsatish instrumenti sifatida muhim o‘rin tutadi.

So‘nggi yillarda ipoteka kreditlari miqdori va shartlari sezilarli darajada o‘zgargan, ularning taqdim etilishi 
va amalda qo‘llanilishi ham yangilanishlarga yuz tutgan. Ushbu tahlil ipoteka kreditlarining bugungi holati, foiz 
stavkalari, kredit siyosati va ular aholi farovonligiga ta’sirini chuqur yoritadi.

Tijorat banklari tomonidan 2017–2024-yillar davomida birlamchi va ikkilamchi uy-joy bozoridan kvartiralar 
xarid qilish, yakka tartibdagi uy-joylar qurish (yoki rekonstruksiya qilish) va ta’mirlash maqsadida 478,2 ming 

nafar fuqaroga umumiy qiymati 84 trillion so‘mdan ortiq ipoteka kreditlari ajratilgan. Mazkur kreditlar qoldig‘i 
2017-yilga nisbatan 7 barobarga oshib, 67,7 trillion so‘mga yetgan.

Shuningdek, ushbu davrda taklif omilini qo‘llab-quvvatlash maqsadida tijorat banklari tomonidan 266 ming 
kvartiraga mo‘ljallangan 5,7 mingta ko‘p qavatli uy-joylar qurilishini moliyalashtirish uchun pudrat tashkilotlariga 
19 trillion so‘m miqdorida kreditlar ajratilgan.

Davlat va xususiy sektorning uy-joy bozoridagi faollashuvi natijasida 2024-yil 1-yanvar holatiga ipoteka 
kreditlari qoldig‘ining YAIMga nisbati 4,8 % ni tashkil etib, bu ko‘rsatkich 2017-yil boshiga nisbatan 2,1 foiz 
bandga oshgan [8].

Mavjud uy-joylar va uy xo‘jaliklari soni o‘rtasida ijobiy trend kuzatilib, 2020-yilda 0,96 bo‘lgan koeffitsient 
1,01 ga yetdi. Bu esa uy-joy bilan ta’minlanganlik darajasining oshganini bildiradi.

Tahlillar shuni ko‘rsatadiki, 2024-yil boshida uy-joylar sonining oilalar soniga nisbati 0,76 koeffitsiyentni 
tashkil qilgan bo‘lib, qolgan 24 % oila hali turar joyga ehtiyoj sezayotganini anglatadi. Bu holat o‘rta muddatli 
istiqbolda uy-joyga bo‘lgan talab taklifdan yuqori bo‘lishini ko‘rsatadi.

Ushbu xulosalar davlat va xususiy sektor tomonidan sohaga kiritilayotgan investitsiyalar hajmini oshirish 
zarurligini, turar-joylar qurilishida aholi daromadlari va uy-joy narxlari o‘rtasidagi muvozanatni saqlash, 
shuningdek, ipoteka dasturlari soni va ko‘lamini kengaytirish ehtiyojini ta’kidlaydi.

2023-yilga nisbatan qurilish ishlarining hajmi, aholi jon boshiga daromadlar va nominal ish haqi o‘sishi 
ko‘chmas mulk narxlariga nisbatan yuqori bo‘lganligi sababli, uy-joy bozorida talab va taklif o‘rtasida muvozanat 
yaxshilandi.

Aholining uy-joyga bo‘lgan talabini moliyaviy jihatdan qo‘llab-quvvatlash maqsadida, 2024-yilda tijorat 
banklari tomonidan 17,1 trillion so‘m miqdorida ipoteka kreditlari ajratilgan (2023-yilga nisbatan 247 milliard 
so‘mga ko‘p).

Hisobot davrida ajratilgan ipoteka kreditlari tarkibida birlamchi uy-joy bozoriga yo‘naltirilgan kreditlar 
ulushi 3 foiz bandga oshib, 61 % ni tashkil qilgan. Aksincha, ikkilamchi uy-joy bozorida pasayish tendensiyasi 
kuzatilgan. Bu o‘sish, asosan, banklarning o‘z mablag‘lari hisobidan ajratilgan kreditlar (262 milliard so‘mga 
oshgan) hamda subsidiya xabarnomasiga ega fuqarolarga ajratilgan kreditlar (220 milliard so‘mga oshgan) 
hisobiga yuzaga kelgan (3-rasm) [8].

3-rasm. Ipoteka kreditlarining asosiy ko‘rsatkichlari (mlrd so‘mda).

Natijada, joriy yil 1-yanvar holatiga ajratilgan ipoteka kreditlari qoldig‘i 2024-yil boshiga nisbatan 16 % ga 
yoki 9,6 trillion so‘mga oshgan.

2025-yil 1-yanvar holatiga tijorat banklarining jami kredit portfeli 533,1 trillion so‘mni tashkil etgan bo‘lib, 
uning tarkibida ipoteka kreditlarining ulushi 12,7 % ni tashkil qilgan.

O‘tgan yilda tijorat banklari tomonidan ajratilgan jami 287,2 trillion so‘m miqdoridagi kreditlarning 104,7 
trillion so‘mi (ya’ni 36 %) jismoniy shaxslarga yo‘naltirilgan.

Jismoniy shaxslarga ajratilgan kreditlar tarkibida avtokreditlar (o‘tgan yilning mos davriga nisbatan 20 foiz 
bandga), mikroqarzlar (15,4 foiz bandga) va mikrokreditlar (5 foiz bandga) ulushida sezilarli darajada o‘sish 
kuzatilgan. Mazkur o‘sish hisobiga ipoteka kreditlarining ulushi 1 foiz bandga pasaygan (4-rasm).

4-rasm. 2023–2024-yillarda jismoniy shaxslarga ajratilgan kreditlarning tarkibiy tuzilmasi (foizda).

2024-yilda ajratilgan ipoteka kreditlari resurs manbalari bo‘yicha tahlil qilinganda, ularning 56 % 
markazlashgan mablag‘lar, 35 % tijorat banklarining o‘z mablag‘lari, 9 % esa O‘zIQMK shartlari doirasida 
berilganligini ko‘rish mumkin.

2020-yil bilan taqqoslanganda, markazlashgan mablag‘lar hisobidan ajratilgan ipoteka kreditlarining jami 
ajratilgan ipoteka kreditlari tarkibidagi ulushi 77 % dan 56 % gacha pasaygan. Aksincha, tijorat banklarining o‘z 
mablag‘lari hisobidan ajratilgan ipoteka kreditlari ulushi shu davrda 22 % dan 35 % gacha oshgan (5-rasm) [8].

5-rasm. 2020-2024-yillarda ajratilgan ipoteka kreditlarining resurs manbalari bo‘yicha tarkibiy ulushi, foizda.

Ushbu tarkibiy o‘zgarish tendensiyasini so‘nggi yillarda aholining ipoteka kreditlari orqali uy-joy sotib 
olishda bosqichma-bosqich moliyalashtirishning bozor mexanizmlariga ustuvorlik berilayotgani, shuningdek, 
qayta moliyalashtirish tizimining joriy etilgani bilan izohlash mumkin.

X U L O S A  V A  T A K L I F L A R
Ushbu tadqiqot ishida tijorat banklarining kredit siyosati, xususan, kreditlarni qaytarish jarayonida foiz 

stavkalarining ta’siri o‘rganildi. Olib borilgan tahlillar shuni ko‘rsatadiki, foiz stavkalari kredit olish va uni 
o‘z vaqtida qaytarishga bevosita ta’sir qiluvchi muhim omil hisoblanadi. Foiz stavkalarining yuqoriligi qarz 
oluvchilarning to‘lov qobiliyatini pasaytiradi, bu esa kreditlarning sifati va banklarning moliyaviy barqarorligiga 
salbiy ta’sir ko‘rsatadi.

Bugungi kunda tijorat banklarida foiz siyosatini takomillashtirish, mijoz manfaatlarini himoya qilish va kredit 
mahsulotlarining qulayligini oshirish dolzarb vazifa sanaladi. Ushbu asosda quyidagi takliflar ilgari suriladi:

Banklar tomonidan foiz stavkalarini belgilashda mijozlarning to‘lov qobiliyati, bozor sharoitlari va iqtisodiy 
omillar inobatga olinishi lozim;

Kredit mahsulotlari shartlari shaffof va mijozlar uchun tushunarli bo‘lishi kerak;
Aholining kredit olishdagi moliyaviy savodxonligini oshirishga qaratilgan o‘quv va axborot dasturlari 

kengaytirilishi zarur;
Davlat tomonidan ijtimoiy yo‘nalishdagi kreditlarga imtiyozli shartlar qo‘llanilishi aholining ijtimoiy himoyasini 

kuchaytiradi;
Tijorat banklari o‘rtasida sog‘lom raqobat muhitini yaratish orqali foiz siyosatini liberallashtirish va kredit 

bozorini yanada faollashtirish mumkin.

